http://paperekoa.berria.info/harian/2009-09-22/002/001/Bolognaren_atariko_ikasturtea.htm
2009-09-22




1.291 hitz
Bolognaren atariko ikasturtea 

Unibertsitateetan 15.000 ikasle berri baino gehiago hasiko dira aurten, haietatik heren bat Bolognara egokitutako ikasketetan 

Atzo hasi zen ikasturtea EHUn eta NUPen, aspaldian baino ikasle berri gehiagorekin

Mikel Peruarena - Donostia 
Bologna prozesua ezartzeko trantsizio aldian daude unibertsitateak. 15.000 ikasle berri inguruk ekin diote ikasturteari hilabete honetan, askok atzo bertan. Heren bat baino gutxiago, 4.000 inguru, unibertsitate pribatuetan ariko dira: Deustuko Unibertsitatean, Mondragon Unibertsitatean eta Nafarroa Unibertsitatean. Bolognara egokitutako ikasketak ezarri dituzte hiru unibertsitate horietan, eta haietan hasi diren ikasleak plan berrietan murgildu dira, metodologia eta egutegi berriekin. Baionako Errobiko campusean eta IUT unibertsitate teknologikoan joan den astean hasi zuten ikasturtea. Errobiko campusean mila ikasle berri hasi dira aurten, haiek ere Bolognara egokitutako graduetan. Gainerako hamar milatik gora ikasleek Euskal Herriko Unibertsitatean (EHU) eta Nafarroako Unibertsitate Publikoan (NUP) eman dute izena. Bolognara egokitu aurreko azken ikasleak dira. EHUk eta NUPek heldu den ikasturtean ezarriko dituzte Goi Mailako Hezkuntzaren Europako Eremura (GMHEE) moldatutako gradu berriak. Atzo hasi zuten ikasturtea bi unibertsitate horietan. 

Azken urteetako matrikulazioen apaltzeari eutsi, eta igo egin dira unibertsitateetako izen emateak. EHUn aurrematrikulazioak %18 egin du gora, eta NUPen %22. Eta matrikulak egiteko orduan, joera errepikatu da. EHUn matrikulatuen kopurua %8,9 igo da, iazko urtearekin alderatuta: 8.707 ikasle berri izango ditu EHUk -iaz 7.992 ikasle berri izan zituen-. Ikasketa gehienak atzo hasi ziren, baina beste batzuk atzeratu egingo dira: Medikuntza eta Odontologia Fakultateak, Zientzia eta Teknologien Fakultatea eta Irakasleen Unibertsitate Eskolak datorren astelehenean irekiko dira; Arte Ederretako ikasleak heldu den asteartean hasiko dira eta Letretako Fakultatea ostegunean beteko da ikaslez. 

Itziar Alkorta EHUko Kalitate eta Berrikuntza errektoreordearen hitzetan, «matrikula gehitze honek adierazten du euskal gizarteak gure erakundean konfiantza baduela, eta erakunde honek, euskal unibertsitate publikoa izaki, gure herriaren beharrei eman diezaiekeen erantzuna aski egokia dela». EHUn ikasteko batez besteko kalifikazioa ere igo egin dela nabarmendu du, bestalde, Alkortak: «Baldintzak gero eta zorrotzagoak dira, EHUk promozio bakoitzeko ikasle onenak hartzen dituelako». 

NUPeko ikasgela gehienak ere atzo zabaldu ziren, eta han ere nabaritu dute matrikulen igoera. 2.100 ikasle eskasentzat dago lekua NUPen, baina 4.045 lagunek egin zuten aurrematrikula uda aurretik. Haietatik 1.534 ikasle berriak dira aurten, eta horietatik 300 bat matrikulatu dira Haur Hezkuntzako eta Lehen Hezkuntzako irakasle izateko. Bi gradu horiek berriak dira NUPen, eta biak euskaraz ikas litezke. Aurten abiarazi dituzte, eta oraingoz GHEEren neurrira moldatuta dauden bakarrak dira. Aurrematrikulen artean, bi gradu horiek izan dute eskaera gehien: 884 lagunek eskatu dute haietan ikasteko. Erizaintzako Diplomaturarako 832 lagunek egin zuten eskaera aurrematrikulan. 

Egutegi bikoitza izango da aurten NUPen. Bolognara egokitutako bi graduetako ikasleek irailaren 3an hasi zuten ikasturtea, eta ekainaren 26an amaituko dute. Gainerako ikasleek atzo ekin zioten ikasturteari, eta uztailaren 3an bukatuko dute. Guztira, 8.700 ikasle inguruk eman dute izena, orain arte, NUPen. Matrikulatzeko epea ez da itxi, ordea; bete gabe gelditutako lekuetan izena emateko aukera izango da bihar eta etzi. 
NUPen finantzaketa, ezbaian 

Ikasturtea hasteko ekitaldi ofiziala joan den ostiralean egin zuen NUPek. Miguel Sanz Nafarroako presidentea bertan izan zen, eta azken urtean unibertsitaren eta Nafarroako Gobernuaren artean bizi-bizi dagoen eztabaida azaleratu zen, ostera ere. Nafarroako ikasleen artean Medikuntza, Kazetaritza eta Psikologia ikasketak dira gehien eskatzen direnak, NUPeko errektore Julio Lafuenteren arabera. Eskari horri erantzuteko, NUPen finantzaketa handitu beharko litzatekeela eman zuen aditzera kurtso hasierako ekitaldian. «Hezkuntza finantzatzea inbertitzea da, ez gastatzea», adierazi zuen. Sanz presidenteak erantzuna eman zion ekitaldian bertan. Ohartarazi zuen «Espainiako unibertsitateen artean» NUP dela ondoen finantzatua dagoena, eta gastuari kontu egiteko beharra dagoela nabarmendu zuen. 

NUPen aurrekontua %19,3 murriztu zuen iaz Nafarroako Gobernuak. Gero emendatu egin zen finantzaketa, NUPek aurreikusia zuen 67,49 milioi euroko aurrekontura heldu gabe, nolanahi ere. 
Pribatuak, aurretik 

Bologna prozesua ezartzeko, aurretik ibili dira unibertsitate pribatuak, eta ikasturtea hasi ere, lehenago hasi dute. Deustuko Unibertsitatean (DU) 1.400 ikasle berri inguru izango dira aurten, eta kredituen heren bat euskaraz jaso ahal izango dute. Bolognara egokitutako graduetako ikasleek irailaren 8an hasi zuten ikasturtea, eta maiatzaren 21ean bukatuko dute. Gainerako ikasleek atzo izan zuten aurkezpen eguna. Hasiera ekitaldi ofiziala, berriz, irailaren 30ean egingo dute. 

Mondragon Unibertsitateak ere (MU) gradu guztiak GMHEEra egokituak ditu, iazko ikasturtean hasi baitzen egokitzapenekin. 900 ikasle berri baino gehiago izango ditu aurten MUk. Irailaren 7an ekin zioten ikasturteari lehendabizikoek, baina gehienek atzo izan zuten lehen eguna, MUren hamaika graduetako batean. Atzo aurkeztu zuten gradu berria, hain justu: Lidergo Ekintzailea eta Berrikuntza emango du Irungo campusean. 35 graduondoko ere eskainiko ditu MUk, urritik aurrera. Ikasturte hasierako ekitaldia bihar izango da. 

Nafarroako Unibertsitateak (NU), berriz, irailaren 11n hasi zuen ikasturtea, Iruñeko artzapezpiku eta Tuterako apezpiku Francisco Perez Gonzalezek eman zuen mezarekin. Haren osteko ekitaldian, Angel J. Gomez-Montoro errektoreak nabarmendu zuen «kontestu ekonomiko zail honekin, aurten ikasleen kopurua handitzea pozgarria» dela. 1.500 inguru izango dira aurten NUko ikasle berriak. 
Iraila iristearekin batera, ikasleen gurasoek dirutza xahutu behar izaten dute eskolarako materiala erosten. Urteroko gastua krisi bete-betean egin beharko dute aurten. Kexu dira, gastua gehiegizkoa dela uste baitute.

Bizkar zorroak bete, diru zorroak hustu

Garikoitz Goikoetxea. 


Zerrenda amaiezina da: koadernoak, lapitzak, bolalumak, karpetak, ezabagomak... Eta bizkar zorroa bete liburu. Iraila eta ikasturte hasiera iristearekin batera, horiek denak erosi beharrean izaten dira ikasleak. Eta ikasleen beharra gurasoen erosteko betebeharra da. Hilabete bukaerara iristeko zailtasunak sortzen ditu etxe askotan aparteko gastu horrek. Are aurten, krisi ekonomiko bete-betean. 
Zerrenda luzea da, eta amaierako prezioa ere bai. EKA Euskal Herriko Kontsumitzaileen Antolaketak egindako ikerketaren arabera, 560 eta 1.300 euro artean ordaindu behar izaten dute gurasoek seme-alaba ikasleen eskola sartzea. Zer aukeratzen den, aldeak nabarmenak dira. Eskola publikoak dira merkeenak; itunpekoak, tartekoak; pribatuak, garestienak. Hala ere, eskola gastuetan, merkeena dena ere ez da merkea; garestiena, bada garestia. 
Kontuak galtzeko modukoa da zenbakia, baina, EKAko ordezkari Jose Luis Seguraren arabera, aurreko urteetakoa baino txikiagoa da gastua, krisiaren eraginez. «Produktu batzuk iaz baino merkeago daude: arropa, adibidez. Gainera, familien poltsikoak hustuago daude aurten». Liburuak dira gastuaren zati handienetakoa hartzen dutenak. EKAren arabera, iazko prezioa baino %2 garestiago daude aurten eskola liburuak. Prezioa igo bai, baina gutxiago: azken 15 urteetako igoerarik txikiena izan da aurtengoa. 
Igoera txikiena ere ongi aski nabaritzen dute seme-alaba ugari dituzten familiek. «Familia ugarientzat, handiagoa da iraileko aldapa. Liburu gehiago erosi behar, matrikulak egin behar...». Hirukide elkarteko presidentea da Natalia Diez Caballero. Liburuen mailegu programez inoiz baino galdera gehiago jaso dituztela adierazi du, aita-amek liburuak ordaintzeko arazoak dituzten seinale. «Familia horietako batzuek ez zuten pentsatu ere egingo liburuak maileguan hartzea». Krisiak eta langabeziak eraginda, hala egin behar izan dute. 
Eusko Jaurlaritzaren mailegu sistema LH Lehen Hezkuntzako ikastetxe publikoetan dago martxan. Nafarroako Gobernuak LHko azken lau ikasturteetakoen eta DBHko lehenengoei uzten dizkie doan liburuak. 2011-12ko ikasturterako, LHko eta DBHko ikasle guztiek jasoko dituzte dohainik.
Diez Caballerok ez du begi onez ikusten Eusko Jaurlaritzak eskola publikoetako ikasleei soilik uztea liburuak maileguan. Segurak dio neurri egokia dela: «Dirua aurrezten dute gurasoek, eta ikasleen artean balore onak indartzen ditu, liburuak zaindu behar direlako». Dena dela, liburuek doakoak behar dutela uste du. «Hezkuntza funtsezkoa bada gizartearentzat eta etorkizunarentzat, eta eskubidea denez gero, Administrazioak ordaindu behar lituzke». 
Bazkaria, etxetik 
Krisi ekonomikoa arrazoituta, ikasleen guraso elkarteek Eusko Jaurlaritzako Hezkuntza Sailari eskatu diote baimentzeko haurrek etxetik eramatea bazkaria, hartara jangela ordaindu beharrik ez izateko. «Hiru-lau haur badituzu jantokian izugarria da gastua. Gainera, gehienetan, ezinbestean uzten ditugu, lana bateraezina litzatekeelako bestela», adierazi du Diez Caballerok. 
Egoera aztertzeko bilera egin zuten atzo bertan Hezkuntza Sailak eta ikasleen gurasoen elkarteek. Eusko Jaurlaritzak ez du egoki ikusten etxetik ematea jatekoa, ikasleen artean desberdintasunak sortuko liratekeelakoan. Hala ere, Jaurlaritzak gogorarazi du aukera badagoela oraindik bekak eskatzeko ohiko epea amaitu den arren. Gurasoen egoera eskaera epea amaitu ondoren aldatu bada -langabe geratzea, adibidez-, Hezkuntza Sailaren laguntza jasotzeko aukera izango dute horiek guztiek. 
Jaurlaritzaren beka sistemarekin ez dira gustura familia ugariak. Hirukide elkarteko presidente Diez Caballeroren arabera, beketan ezarritako errenta maila baxuegia da, eta familia gehienek ez dute laguntza jasotzen, errenta altuagoa dutelako. Datorren urtean zer gertatuko beldur da, krisiak Jaurlaritza harrapatu eta beketan eragina izango duelakoan. 
